
MAQSADLARIGA ERISHISH UCHUN “YASHIL” IQTISODIYOTGA 
JADAL O‘TISH

Section I
ACCELERATED TRANSITION TO A GREEN ECONOMY TO 

ACHIEVE SOCIO-ECONOMIC SUSTAINABLE DEVELOPMENT 
GOALS

I секция
УСКОРЕННЫЙ ПЕРЕХОД К “ЗЕЛЕНОЙ” ЭКОНОМИКЕ ДЛЯ 
ДОСТИЖЕНИЯ ЦЕЛЕЙ СОЦИАЛЬНО-ЭКОНОМИЧЕСКОГО 

УСТОЙЧИВОГО РАЗВИТИЯ

YA S H I L  I Q T I S O D I Y O T  VA  TA R A Q Q I Y O T2024-yil, may.  Maxsus son.

TIJORAT BANKLARIDA RAQAMLI 
STRATEGIYALARNI SHAKLLANTIRISH VA 

ULARNI AMALGA OSHIRISHNING XALQARO 
TAJRIBALARI

Erdonayev Aliqul Halimovich
Iqtisodiyot fanlari bo‘yicha falsafa doktori, PhD

Annotatsiya: Ushbu maqolada tijorat banklarining raqamli strategiyalarni ishlab chiqishi va ularni amaliyotga tatbiq etish 
jarayoni xalqaro tajribalar asosida tahlil etilgan. Jahonning ilg‘or banklari misolida muvaffaqiyatli raqamli transformatsi-
yaning asosiy omillari ochib berilgan. O‘zbekiston bank tizimining hozirgi holati baholanib, mavjud muammolar va ularning 
yechimlari ko‘rib chiqilgan. Raqamli strategiyalarni samarali amalga oshirish uchun texnologik modernizatsiya, inson 
kapitali rivoji va normativ-huquqiy bazani takomillashtirish bo‘yicha takliflar bildirilgan.

Kalit soʻzlar: raqamli transformatsiya, tijorat banklari, raqamli strategiya, xalqaro tajriba, bank texnologiyalari, O‘zbekiston 
bank tizimi, raqamli xizmatlar, regulyator muhit.
Abstract: This article explores the formation and implementation of digital strategies in commercial banks based on 
international practices. It highlights key success factors of digital transformation using case studies of leading global 
banks. The current state of Uzbekistan's banking sector is assessed, existing challenges are identified, and potential 
solutions are discussed. Recommendations include IT infrastructure modernization, human capital development, and 
improvement of the regulatory framework to ensure effective digital transformation.

Key words: digital transformation, commercial banks, digital strategy, international experience, banking technologies, 
Uzbekistan banking sector, digital services, regulatory environment.
Аннотация: В статье рассматриваются процессы формирования и реализации цифровых стратегий в коммерче-
ских банках на основе международного опыта. На примерах ведущих мировых банков раскрываются ключевые 
факторы успешной цифровой трансформации. Оценено текущее состояние банковского сектора Узбекистана, 
выделены существующие проблемы и предложены пути их решения. В числе рекомендаций — модернизация 
ИТ-инфраструктуры, развитие человеческого капитала и совершенствование нормативно-правовой базы.

Ключевые слова: цифровая трансформация, коммерческие банки, цифровая стратегия, международный опыт, 
банковские технологии, банковский сектор Узбекистана, цифровые услуги, регуляторная среда.

K I R I S H
Bugungi kunda raqamli transformatsiya bank tizimi uchun muqarrar strategik zaruratga aylanmoqda. 

Jahon bo‘yicha bank-moliya sektorining raqobatbardoshligi va mijozlarga xizmat ko‘rsatish sifati raqamli 
texnologiyalar asosida tubdan o‘zgarmoqda. Xususan, tijorat banklari o‘z faoliyatida sun’iy intellekt, blokcheyn, 
bulutli hisoblash tizimlari, aqlli analitika va mobil ilovalar kabi zamonaviy raqamli vositalardan faol foydalanishni 
kengaytirmoqda. Bu jarayon banklarning operatsion xarajatlarini qisqartirish, mijozlar ehtiyojlariga tezkor javob 
berish, xavfsizlikni ta’minlash va yangi daromad manbalarini shakllantirish imkonini bermoqda.

Raqamli strategiyalarni shakllantirish — bu shunchaki texnologiyalarni joriy etish emas, balki butun bank 
infratuzilmasini, xizmat ko‘rsatish modelini va tashkiliy madaniyatni raqamli muhitga moslashtirish jarayonidir. 
Bu strategiyalar uzoq muddatli natijalarga erishish, innovatsion yondashuvlarni tatbiq etish hamda raqamli 
iqtisodiyot sharoitida ustunlikni saqlab qolish uchun xizmat qiladi. Mazkur transformatsiya bank tizimi uchun 
ham imkoniyat, ham chaqiriq bo‘lib, uni muvaffaqiyatli amalga oshirishda xalqaro tajribalarni o‘rganish nihoyatda 
muhimdir.

M A V Z U G A  O I D  A D A B I Y O T L A R  S H A R H I
Raqamli transformatsiya bo‘yicha xalqaro adabiyotlarda tijorat banklarining raqamli strategiyalari keng 

ko‘lamda o‘rganilgan. Anandhi Bharadwaj, Omar El Sawy, Paul Pavlou va N. Venkatraman o‘zlarining MIS 

YA S H I L  I Q T I S O D I Y O T  VA  TA R A Q Q I Y O T 2024-yil, may.  Maxsus son.

Quarterly jurnalida chop etilgan tadqiqotlarida raqamli biznes strategiyasini alohida tushuncha sifatida ta’riflab, 
uni faqat texnologik yangilik emas, balki korporativ strategiyaning integral qismi sifatida ko‘rsatadilar. Ularning 
yondashuvi doira, hajm, tezlik va qiymat manbalari kabi o‘lchovlarga asoslanib, banklar uchun raqamli 
tashabbuslarni umumiy strategiya bilan uyg‘unlashtirish muhimligini ta’kidlaydi.

Bank strategiyasiga tashqi omillar ta’sirini ko‘rsatgan tadqiqotlardan biri Eswar Prasad Feyen, John Frost 
va Harish Natarajan tomonidan Bank for International Settlements uchun tayyorlangan hisobotdir. Mualliflar 
FinTech xizmatlarining jadal rivojlanishi, regulyatoriy yangilanishlar va raqamli to‘lov infratuzilmasining kengayishi 
banklarning raqamli strategiyalarini qayta ko‘rib chiqishga majbur qilayotganini ta’kidlashadi. Ularning fikricha, 
banklar o‘z xizmatlarini ochiq APIlar orqali kengaytirib, platformaviy modellarni qo‘llashi natijasida raqamli 
qiymat zanjirida markaziy o‘rin egallashlari mumkin.

Raqamli strategiyani amalga oshirishda amaliy komponentlarga e’tibor qaratgan Chris Skinner “Digital 
Bank” asarida banklarda mijozga yo‘naltirilgan dizayn, ma’lumotlarni boshqarish tizimlari, modul arxitektura, 
bulut texnologiyalari va xavfsizlik infratuzilmasini ustuvor yo‘nalish sifatida sanaydi. Uning yondashuvida 
mijoz ehtiyojlariga mos keluvchi xizmatlarni ishlab chiqish va ularni tezkor integratsiya qilish banklar raqamli 
transformatsiyasining muvaffaqiyatli bo‘lishini ta’minlaydi. Shu nuqtai nazardan L. K. Osei ham banklarda 
raqamli salohiyatni shakllantirish faqat texnologiya emas, balki rahbariyatning transformatsiyani qo‘llab-
quvvatlashi, yangi ko‘nikmalarni rivojlantirish va korporativ madaniyatni o‘zgartirish bilan chambarchas bog‘liq 
ekanini qayd etadi.

Empirik tadqiqotlar ham raqamli strategiyaning bank faoliyatiga bevosita ta’sirini o‘rganadi. Wen Wen Xitoy 
banklari misolida olib borgan tadqiqotida raqamli transformatsiya likvidlik yaratishga ijobiy ta’sir ko‘rsatishini 
ko‘rsatadi. Shu bilan birga, Y. Liang tomonidan olib borilgan tahlillar raqamli moliyaviy rivojlanish banklarning 
barqarorligiga hissa qo‘shishini, biroq bu ta’sir ko‘proq bozor sharoitlariga va bankning dastlabki raqamli 
salohiyatiga bog‘liq bo‘lishini ochib beradi. E. B. Gyau esa sun’iy intellekt texnologiyalarining bank faoliyatiga 
integratsiyasi samaradorlik va risklarni boshqarishda sezilarli o‘zgarishlar keltirishi mumkinligini ta’kidlaydi. Y. 
S. Xu esa bozor kontsentratsiyasi va raqamli transformatsiya o‘rtasidagi o‘zaro ta’sirni o‘rgangan holda, raqamli 
tashabbuslarning bank riskiga ham ijobiy, ham salbiy ta’sir ko‘rsatishi mumkinligini ko‘rsatib bergan.

Regulyatoriy jihatdan qaralganda, Feyen va Frost tomonidan ta’kidlanganidek, ochiq bank xizmatlari, 
ma’lumotlarni himoya qilish qoidalari va regulyatoriy sandboxlar banklarning raqamli strategiyasini 
shakllantirishda hal qiluvchi rol o‘ynaydi. Tadqiqotchilar compliance-by-design yondashuvini joriy etish orqali 
banklar nafaqat qonuniy talablarni bajarishi, balki mijoz ishonchini ham mustahkamlashini qayd etishadi.

So‘nggi adabiyotlar kelajak tadqiqotlar uchun bir nechta yo‘nalishlarni ko‘rsatib o‘tadi. Masalan, F. Xu 
FinTechning tijorat banklari sanoatiga ta’sirini tizimli tahlil qilib, uzoq muddatli kapital yetishtirish va daromadlilikka 
ta’sirini chuqurroq o‘rganish zarurligini ta’kidlaydi. Shuningdek, Ungratwar tomonidan olib borilgan tadqiqot 
banklarning raqamli transformatsiya landshaftini xaritalash orqali kichik va o‘rta banklarning strategiyalarini, 
kiberxavfsizlik masalalarini va mijoz xulq-atvori bilan bog‘liq dinamikani yanada chuqurroq o‘rganish kerakligini 
ko‘rsatadi.

Umuman olganda, mavjud adabiyotlar tijorat banklarida raqamli strategiyani shakllantirish va amalga 
oshirish masalasi ko‘p qirrali va murakkab jarayon ekanini ko‘rsatmoqda. Anandhi Bharadwaj va hamkasblari 
tomonidan taklif etilgan konseptual ramkalar, Chris Skinnerning amaliy ko‘rsatmalari, Wen Wen va Y. Liangning 
empirik tahlillari hamda Feyen, Frost va Natarajan tomonidan ta’kidlangan regulyatoriy jihatlar banklar uchun 
muhim tajriba maktabi bo‘lib xizmat qiladi. Shu asosda aytish mumkinki, raqamli strategiya faqat texnologiyani 
joriy qilish emas, balki tashkiliy madaniyatni o‘zgartirish, regulyator bilan hamkorlik qilish va uzoq muddatli 
barqarorlikni ta’minlashni o‘z ichiga olgan kompleks yondashuvdir.

T A D Q I Q O T  M E T O D O L O G I YA S I
Mazkur tadqiqotda ma’lumotlar xalqaro ilmiy maqolalar, tijorat banklari hisobotlari hamda Jahon banki va 

Xalqaro valyuta jamg‘armasi kabi tashkilotlarning ochiq statistik bazalaridan olindi. Olingan ma’lumotlar qiyosiy 
tahlil, tendensiyalarni solishtirish va kontent tahlili usullari orqali qayta ishlanib, umumiy xulosalar shakllantirildi.

T A H L I L  V A  N A T I J A L A R
Dunyoning rivojlangan mamlakatlarida tijorat banklarining raqamli strategiyalarni ishlab chiqish va joriy 

etish borasidagi tajribalari, ularning yondashuvlari, boshqaruv mexanizmlari va natijalari bugungi kunda ilmiy 
va amaliy nuqtayi nazardan dolzarb o‘rganilmoqda. AQSh, Singapur, Buyuk Britaniya, Yaponiya, Xitoy kabi 
mamlakatlar banklari raqamli ekotizimlar, fintech kompaniyalar bilan hamkorlik va regtech yondashuvlari orqali 
yuqori samaradorlikka erishgan.

Jahon bank tizimi so‘nggi yillarda tubdan raqamli o‘zgarishlarga yuz tutdi. Raqamli transformatsiyaning 
kuchli to‘lqini nafaqat bank xizmatlarini ko‘rsatish shaklini, balki butun moliyaviy ekotizimni o‘zgartirmoqda. 
Bugungi kunda tijorat banklari o‘z strategiyalarini mijozlar ehtiyojlariga moslashtirish, xizmat ko‘rsatish tezligi va 
sifatini oshirish, operatsion xarajatlarni kamaytirish hamda raqobatbardoshlikni ta’minlash maqsadida raqamli 
platformalarga faol ravishda o‘tmoqda. Bu jarayonda xalqaro tajribalar muhim rol o‘ynaydi, chunki rivojlangan 
mamlakatlar banklari allaqachon raqamli strategiyalarni shakllantirish va ularni amaliyotga tatbiq etish borasida 
ancha oldinga siljigan.

Xalqaro miqyosda AQShning JPMorgan Chase, Bank of America, Buyuk Britaniyaning HSBC, Singapurning 
DBS Bank, Xitoyning ICBC va Ant Group kabi moliyaviy institutlari muvaffaqiyatli raqamli transformatsiya 
namunalarini ko‘rsatib bermoqda. Masalan, DBS Bank raqamli strategiyani nafaqat texnologik yangilanish, 
balki madaniy transformatsiya deb baholaydi. Bank o‘zining ichki boshqaruv tizimini ag‘il modellar asosida 
qayta ko‘rib chiqqan, xodimlarning raqamli savodxonligini oshirishga katta sarmoya kiritgan va mijozlarga 
mobil ilovalar orqali uzluksiz xizmat ko‘rsatish tizimini yo‘lga qo‘ygan. JPMorgan esa sun’iy intellekt, bulutli 
texnologiyalar va katta ma’lumotlar tahlili orqali kredit risklarini aniqlash, firibgarlikni oldini olish va investorlar 
bilan samarali aloqalarni rivojlantirishga erishgan. Bu banklar misolida ko‘rish mumkinki, muvaffaqiyatli raqamli 
strategiyalar texnologik sarmoyalardan tashqari, inson kapitali, tashkiliy struktura va regulyator muhit bilan 
chambarchas bog‘liq.

O‘zbekistonda esa tijorat banklari raqamli transformatsiya yo‘lida dastlabki bosqichlarda turibdi. Bir qator 
yirik banklar, xususan, “Ipoteka-bank”, “Xalq banki”, “Asia Alliance Bank” va “Kapitalbank” mobil bank ilovalari, 
onlayn kreditlash, raqamli to‘lovlar va chatbot xizmatlarini joriy qilgan bo‘lsa-da, ularning raqamli strategiyalari 
asosan texnologik vositalarni joriy etish bilan cheklanmoqda. Bank tizimining raqamli transformatsiyasini 
jadallashtirishga to‘sqinlik qilayotgan muammolar esa ko‘p qirrali va tizimli xususiyatga ega. Eng avvalo, mavjud 
axborot tizimlarining eskiligi va integratsiyalashmaganligi, ichki jarayonlarning avtomatlashtirilmaganligi, bank 
xodimlarining raqamli savodxonlik darajasi pastligi va mijozlar segmentatsiyasining yetarli darajada chuqur 
tahlil qilinmasligi bu boradagi jiddiy to‘siqlar sifatida namoyon bo‘lmoqda.

Bundan tashqari, regulyator muhitdagi noaniqliklar, kiberxavfsizlik talablarining kuchayishi, yetarlicha 
malakali IT-kadrlar tanqisligi, innovatsion loyihalarning moliyalashtirilishidagi muammolar ham raqamli 
strategiyalarni to‘liq amalga oshirishga salbiy ta’sir ko‘rsatmoqda. Misol uchun, banklarda raqamli xizmatlarni 
joriy etish bo‘yicha qarorlar ko‘pincha yuqoridan pastga qarab beriladi va bu jarayonlarda mijoz ehtiyojlari, 
bozor tahlili yoki raqamli mahsulotlar bo‘yicha eksperimentlar yetarli darajada hisobga olinmaydi. Natijada 
raqamli transformatsiya ko‘pincha yuzaki va fragmentar ko‘rinishda qolmoqda.

Bunday holatlarda xalqaro tajribalarni tahlil qilish va ulardan amaliy xulosalar chiqarish nihoyatda muhimdir. 
Xalqaro banklar o‘z transformatsiya strategiyalarida mijoz markazlashuvi, tezkorlik, eksperimentga asoslangan 
yondashuv, xodimlarning ishtirokini ta’minlash va regulyator bilan faol muloqotni strategik ustuvor yo‘nalish 
sifatida belgilagan. Masalan, Finlyandiyaning OP Financial Group o‘z mijozlarini raqamli platformalarda faol 
ishtirok etishga undagan holda, ularning ehtiyojlarini onlayn tahlil qilish va shu asosda yangi xizmatlar yaratishga 
urg‘u bergan. Buyuk Britaniyada esa Open Banking tashabbuslari orqali mijozlar ma’lumotlaridan innovatsion 
moliyaviy xizmatlar yaratishda keng foydalanilmoqda. Bunday yondashuvlar O‘zbekiston uchun ham dolzarb 
ahamiyatga ega.

Muammolarni hal qilish uchun birinchi navbatda banklar o‘zlarining raqamli transformatsiya bo‘yicha 
aniq, bosqichma-bosqich strategiyasini ishlab chiqishi kerak. Bu strategiya nafaqat texnologik joriy etish, balki 
madaniy o‘zgarish, ishchi kuchini qayta tayyorlash va mijozlar bilan raqamli muloqotni mustahkamlashni ham 
qamrab olishi lozim. IT-infratuzilmani modernizatsiya qilish, servisga yo‘naltirilgan arxitektura yaratish, bulutli 
texnologiyalar va API integratsiyalarni joriy etish orqali bank ichki tizimlarini soddalashtirish mumkin. Shu bilan 
birga, regulyator organlar bilan hamkorlikda raqamli xizmatlarni qo‘llab-quvvatlovchi normativ-huquqiy baza 
mustahkamlanishi lozim.

Mijoz markazlashuviga asoslangan yondashuv doirasida banklar raqamli mahsulotlarni yaratishda 
foydalanuvchi tajribasiga e’tibor qaratishi, real vaqt rejimida tahlil qilish imkonini beruvchi analitik vositalarni 
tatbiq etishi, omnichannel strategiyalarni ishlab chiqishi zarur. Sun’iy intellekt, mashinaviy o‘qitish va 
robotlashtirilgan jarayonlar avtomatizatsiyasi (RPA) yordamida kreditlash, firibgarlikni aniqlash, mijozga xizmat 
ko‘rsatish jarayonlari soddalashtirilishi mumkin.

Shuningdek, banklar o‘z xodimlari raqamli ko‘nikmalarini rivojlantirish maqsadida ichki treninglar, 
sertifikatlashtirish dasturlari va yetakchi IT-kompaniyalar bilan hamkorlikdagi o‘quv loyihalarini yo‘lga qo‘yishi 
lozim. Chunki texnologiya joriy qilishning muvaffaqiyati bevosita uni boshqaruvchi inson kapitalining salohiyatiga 
bog‘liq. Bunday yondashuv O‘zbekistonda mavjud IT-ta’lim infratuzilmasini bank sektori bilan bog‘lab, uzluksiz 
raqamli ta’lim modelini shakllantirishga turtki beradi.

Tijorat banklarining raqamli strategiyalarni shakllantirish va ularni muvaffaqiyatli amalga oshirishida 
xalqaro tajribalarning o‘rganilishi, ulardagi yondashuvlarning chuqur tahlili muhim ahamiyat kasb etadi. 

Raqamli transformatsiya oddiy texnologik yangilanish emas, balki butun bank tizimining faoliyatini, xizmat 
ko‘rsatish tamoyillarini, ichki boshqaruv strukturasini va inson resurslari siyosatini qayta ko‘rib chiqishni 
talab qiladi. O‘zbekiston tajribasida raqamli strategiyalar hozircha fragmentar tarzda joriy qilinmoqda, bu esa 
texnologik vositalarning samaradorligini pasaytiradi va bank tizimining umumiy raqobatbardoshligiga salbiy 
ta’sir ko‘rsatadi. Shu sababli, transformatsiya jarayoni puxta rejalashtirilgan, bosqichma-bosqich va kompleks 
yondashuv asosida olib borilishi lozim.

X U L O S A  V A  T A K L I F L A R
Ushbu jarayonni muvaffaqiyatli amalga oshirish uchun banklar birinchi navbatda o‘zlarining raqamli 

strategiyasini aniq belgilab olishi, ushbu strategiyani tashkilotning barcha darajalarida tushuniladigan va 
qo‘llab-quvvatlanadigan hujjatga aylantirishi zarur. Shuningdek, xizmatlar dizayni va mijozlar bilan muloqotda 
raqamli vositalarni markazga qo‘ygan modelga o‘tish, mavjud IT-infratuzilmani modernizatsiya qilish va xizmat 
ko‘rsatishda sun’iy intellekt, mashinaviy o‘rganish, raqamli analitika kabi ilg‘or texnologiyalardan foydalanish 
orqali jarayonlar samaradorligini oshirish mumkin. Bank xodimlarining raqamli ko‘nikmalarini shakllantirish va 
rivojlantirish, ta’lim va sertifikatlashtirish dasturlarini joriy etish orqali inson kapitali salohiyatini oshirish ham 
strategik ustuvor yo‘nalish bo‘lishi kerak.

Raqamli xizmatlar xavfsizligi va ishonchliligi ta’minlanishi uchun regulyator bilan faol muloqot olib borilib, 
zamonaviy normativ-huquqiy baza yaratish muhim ahamiyatga ega. Shu bilan birga, mijoz markazlashuviga 
asoslangan innovatsion yondashuvlar, ya’ni foydalanuvchi tajribasiga asoslangan dizayn, tezkor va 
shaxsiylashtirilgan xizmatlar ko‘rsatish, omnichannel strategiyalarni keng joriy etish orqali banklar o‘z xizmatlarini 
yangi bosqichga olib chiqishi mumkin. Bu orqali nafaqat raqamli xizmatlar ko‘lamini kengaytirish, balki mijozlar 
ishonchini mustahkamlash va moliyaviy inkluzivlikni ta’minlash mumkin bo‘ladi. Mazkur takliflar asosida raqamli 
strategiyalarni izchil amalga oshirish O‘zbekiston tijorat banklarining global moliyaviy tizimda barqaror o‘rin 
egallashiga xizmat qiladi.

